
Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	[image: Image]

	 

	 

	 


1982 онд Утга зохиолын салбарт Нобелийн шагнал хүртсэн Колумбын зохиолч зохиолч Г. Г. Маркес

	 

	 

	 

	ОРОЙТООГҮЙ БАЙНА

	 

	Анх удаа Магеллантай хамт дэлхийг тойрон усаар зорчсон Флорентийн далайчин Антонио Пигофетта манай Өмнөд Америкийн тухай оргилуун хүсэл сэтгэлдээ хөтлөгдөн замын тэмдэглэлээ бичиж үлдээсэн билээ. Тэр бээр сээр нуруун дээрээ хүйстэй гахай, эм нь эрийнхээ нуруун дээр дэгдээхэйнүүдээ даран суудаг саваргүй шувууд хийгээд хотон шиг хэлгүй, халбаган хошуутай шувууд болон бусад жигүүртэн, мөн эрэмдэг зэрэмдэг амьтад болоод толгой, чих нь луустай, бие нь тэмээтэй, хөл нь бугатай, янцгаах нь адуутай адилхан амьтны тухай гайхан бичсэн юм. Патаганид анх нүүр учирсан тэр нутгийн суурин иргэний өмнө толь тусгахад мөнөөх улаан арьстан аварга хүний ухаан нь самуурч, толинд туссан өөрийнхөө тусгалаас тэгтлээ айж байсан хэмээн А. Пигафетта хуучилсан авай.

	Манай орчин үеийн утга зохиолын ундарга гэж үздэг эл жижигхэн гайхалтай номд тэр цагийн манай тивийг гайхам дүрслэн зурагласан байдаг. Эльдарадо хэмээх орон байсан ч юм шиг, байгаагүй ч юм шиг, энэ орон нь олон он жилийн уртад газрын зураг дээр тэмдэглэгдсэн ч, нэгээс нөгөө рүү нүүдэллэн, газрын зургийн мэргэжилтний санааны аяыг дагаж бараа сүрээ өөрчилж иржээ. Мөнхийн насан хутгийг олох эрэлд мордсон чин сүжигт Альваро Нунис Кодеса де Ванка найман жилийн турш Мексикийн умард хэсгээр хэрэн хэсжээ. Түүнтэй хамт явсан багийнхан бие биеэ барьж идсээр, зургаан зуун хүнээс тавуулхнаа буцаж ирснээр эл гунигт түүх төгсжээ...

	Анхны аялагчдыг эзэмдсэн мөнөөх тачаадсан хүсэл нь саяхныг хүртэл биднийг бас чамгүй зовоосон билээ.

	Өнгөрсөн зуунд Панамийн тохойд төмөр замын барилга байгууламж босгох боломжтой эсэхийг судалсан герман шинжээч нар уул замыг энэ хязгаар нутагт ховор байдаг төмрөөр биш, харин алтаар баривал энэ төсөл бүүр ч хямд төсөр тусах юм гэсэн дүгнэлтийг хийжээ. Бид испаничуудаас тусгаар тогтнолоо байлдан олсон ч тархины маань дүйнгэтэл гараагүй байна.

	Мексикийн дарангуйлагч, генерал Антонио Лопес де Санта-Ана өөрийнхөө тайруулсан баруун хөлийг сүржнээр оршуулж байсан бол генерал Габриэль Гарсиа Морено Эквадорт арван зургаан жилийн туршид хэмжээгүй эрхт хаант ёсыг тогтоосон билээ. Түүнийг тэнгэрт хальсны дараа цогцсыг нь одон тэмдэг, зэр зэвсэг бүхий ёслолын хувцастай ерөнхийлөгчийн буйдан дээр өргөмжилж, салах ёс гүйцэтгэхээр зассан байлаа.

	Сальвадорын голомтыг самарсан генерал Максимилиано Эрнандес Мартенис цуст аллага хийж 30 мянган тариачныг хүйс тэмтрэхдээ түүний хоол ундыг хордуулсан эсэхийг л мэдэхийн тулд ийн хядсан гэж залилан мэхлэх ухаанаа зарсан ажээ. Тэр бээр улаан эсэргэнийг улайлгах гэж арга ядахдаа гудамжны дэнлүүг хүртэл улаан цаасаар ороохыг зарлигдан тушааж байжээ.

	Тегусигальпийн төв талбайд сүндэрлэж байдаг генерал Франсиско Марасаны хөшөө нь чухамдаа Парисийн хуучирсан юм борлуулах газраас худалдаж авсан маршал Несегийн хөшөө баримал мэт болжээ. Арван нэгэн жилийн өмнө манай эрин цагийн агуу их найрагчдын нэг Чилийн Пабло Неруда энэхүү харанхуй хотыг өөрийнхөө үгээр гэрэлтүүлж гийгүүлж билээ. Өнөө хүртэл бидэнд нэгээхэн ч амар амгалан мөч тохиосонгүй. Ард түмнийхээ өөдөөс гал нээсэн ерөнхийлөгч багашаархан ордондоо бүслэгдэж орь ганцаараа бүтэн армийн эсрэг тэмцэн алуулж байв.

	Осолдсон шалтгааныг ерөөс мөрдөн тогтоогоогүй онгоцны хоёр удаагийн осолд өртсөн цэргийн ардчилсан үзэлт сайхан сэтгэлт өөр нэгэн ерөнхийлөгчийн амьдрал төгсгөл болсон ч түүний эрхэм нандин чанарыг ард түмэн эс мартдаг юм. Энэ хооронд таван дайн, арван долоон удаагийн төрийн эргэлт гарлаа.

	Бурхны нэрийг барьж бүхэл бүтэн ард түмнийг устгасан амьд мангас ч засгийн эрхэнд ч гарч байлаа. 1970 оноос хойш Европт төрсөн бүх хүүхдээс олон буюу хорин сая латин америк хүүхэд хоёр нас ч хүрэлгүй үхлээ.

	Хэлмэгдүүлэлтийн аймшигт машинд хэл сураггүйгээр алуулсан хүний тоо 120 мянгад хүрлээ. Хэрвээ өнөөдөр Упсала хотын оршин суугчид бүгдээрээ гэнэтхэн хаашаа ч юм алга болчихлоо гэж бодоод үз л дээ... Сайхан зочломтгой ёс заншилтай Чили эх орноосоо бүх хүн амынх нь арван хувь буюу сая хүн дүрвэн зайлжээ.

	Манай Өмнөд Америкийн хамгийн соёл иргэншилтэй орон гэж тооцогддог жаахан Уругвайд 2,5 сая хүнийх нь таван хүн тутмаас нэг нь цөллөгт байлаа. Тэгвэл 1979 оноос эхлэн иргэний дайны гал дүрэлзсэн Сальвадорт олон иргэн минут тутамд эх орноо орхин цагаачилж байна. Хэрвээ ямар нэгэн оронд зөвхөн Латин америкаас цагаачлан дүрвэсэн хүмүүсийг нүүлгэн суулгавал тэдний тоо Норвегийн хүн амын тооноос давахаар байна. Энэ бол гашуун үнэн гэж би бодож байна. Шведийн хэл утга зохиолын академийн анхаарлыг зөвхөн дан ганц цаасан дээр буй тэр бодит үнэн биш, харин бид бүхнийг амьдралын агшин бүрийд үхэлд хүргэж байгаа бодит үнэн татаж байна. Мөн уран бүтээлийн эх ундарга болдог гоо сайхан хийгээд бэрхийн шаналгаа үүнд хамаарах болно. Энэ утгаараа тэд бүхний зарц боол агаад эх орноо санан зовж шаналж, төөрч будилсан колумба хүн би ийм үйл тавилантай төрснөө азтайд тооцдог.

	Яруу найрагч, ядуу зүдүү хүн, хөгжимчин, мэргэ төлөгчид, цэрэг цагдаа, хулгайч дээрэмчин хэн ч бай энэхүү хэцүү үхлийн хүүхдүүд бидний хамгийн гол бэрхшээл нь хүний амьдралын үнэн байдалд ойртуулж чадах арга чаргыг олоогүй явдал юм.

	Нөхөд минь, чухам үүнээс л бидний ганцаардлын утга учир нуугдаж байгаа юм. Хэрвээ энэ бэрхшээл нь биднийг сандран мэгдүүлэхэд хүрвэл юун түрүүн өөрийн соёлын хөгжил дэвшлээр бахдан бахархдаг, ямар нэг юмны тусламжтайгаар амьдралын учир утгыг тайлбарлах аргыг хараахан олж чадаагүй европчуудын тухай ч ярих хэрэгтэй болно!

	Хэдийгээр энэхүү цөхрөлтгүй бодлого нь ойлгомжтой боловч тэд биднийг өөрийнхөө хэмжүүрээр хэмжихийг оролдож байгаа бөгөөд үүний зэрэгцээгээр амьдралын хувь тавилан хүн бүхэнд адилгүй хийгээд бидний замнасан замаас тэднийхэн ч дутахгүй хэцүү бэрх зам туулж, багагүй цус урсгасан гэдгийг умартжээ.

	Харийныхны бүдүүвч зураг төдийхнөөр бодит үнэний тухай ойлголтыг өөрийн болгох нь бид ганцаардал болоод эрх чөлөөгөө олж улам бүр бие биеэсээ хөндийрөн хүнийсэж байна.

	Гүн хүндэтгэлт Европ дахин биднийг өөрийнхөө өнгөрсөн үеийн нүдээр ахин нэгэнтээ харах гэж оролдвол бидэнд хандах хандлага бүүр ч илүү ойлгомжтой болж магадгүй. Лондон хотын хэрмийг босгоход гурван зуун жил хэрэгтэй байсан бол өөрийнхөө хамба ламыг өргөмжлөх гэж мөн гурван зууныг туулсан агаад Ром хэдэн зууны турш мэдээ сураггүй байгаа үгүй хоёрын хооронд байсан бөгөөд Этрусын хаан Ромийг түүхийн хуудсанд үлдээхийг хүсээгүй билээ.

	Өдгөө дэлхийн том гүрэн болж, амтат бяслаг, чанар сайтай цагаараа биднийг гайхуулдаг швейцарчууд XVI зуунд харгис цэргийн хүчээр Европ дахиныг цусаар будсан.

	Сэргэн мандлын ид үед императорын армид алба хааж байсан 41 мянган хөлсний ландскнехтүүд Ромыг дээрэмдэн тонож, цөлмөн сүйтгэж 8 мянган оршин суугчдыг хүйс тэмтэрснийг саная!

	Би бээр Токено Крегерийн бүтэшгүй санааг дахиж давтахыг эс хүсэх бөгөөд оюун ухааны эх орон болох Умард, сэтгэл зүрхний эх орон болох Өмнөдийн тухай өндөр үнэлгээг 53 жилийн өмнө энэ индрээс Томас Манн өчсөн билээ.

	Үнэнийг эрэлхийлсэн европчууд хэдийгээр бидэнд туслаагүй ч гэсэн тэдний биднийг үзэх үзэл нь хөндлөнгөөс харах төдий л байна.

	Эв нэгдэл гэгч нь хэдийгээр бидний хүсэл мөрөөдөлтэй нийлдэг ч, хорвоод амьдрах байр сууриа олж авахыг эрмэлзсэн улс түмнүүдийн хууль ёсны тэмцлийг тодорхой үйл ажлаараа л дэмжиж, түүнд тус болж чадаагүй цагт бидэнд өөрсдийгөө орь ганцаараа гэдгийг маань ч мөн адил ойлгуулж эс чадна.

	Латин Америк заавал шатрын өнчин хүү байх ёсгүй бөгөөд ийм байхыг ч хүсэхгүй. Тусгаар тогтнол болон өөрийн өвөрмөц онцлогоо хадгалах тэмүүлэл нь мөнхүү өрнийн туйлын хүслэн учир үүнийг би бээр хоосон санаа гэж хэлж эс зүрхэлнэ.

	Америк, Европын хоорондын зайг товчилсон далайн аяллын хөгжил дэвшил нь нөгөөтээгүүр соёлын хүрээнд биднийг бие биеэс маань салгасан. Ямар ч маргаангүйгээр хүлээн зөвшөөрдөг манай жинхэнэ утга зохиол маань нийгмийн хувьсал өөрчлөлтийн эрлийн хүрээнд яагаад гологдох болов оо?

	Яагаад юм бүхний охь манлай болсон европчууд нийгмийн шударга ёсыг улс орондоо тогтоохыг оролдож байхад, Латин Америкууд бид өөр нөхцөлд, өөр аргаар тэдний адилаар яагаад хүсэж эрмэлзэж болохгүй гэж?

	Дарлал мөлжлөг, дээрэм тонуул, урвалт шарвалтын хариу нь амьдрал хэмээгч өөрөө билээ.

	Ямар ч усан галав, өлсгөлөн, тахал, өөр бусад эрс эргэлт, олон зууны эцэс төгсгөлгүй дайн тулаан нь амьдрал үхлээс давуутайг ойлгуулж чадсангүй. Энэ байдал улам ноцтой даамжирч байна. Орчлонд жил болгон 74 сая хүн төрдөг боловч үүнээс их буюу Нью-Йоркийн хүн амаас долоо дахин олон хүн үхэж байна. Үүний олонх нь буурай хөгжилтэй гэгдэх Латин Америкийн орнуудад хамаарч, бүр газар авч байна.

	Харин хамгийн баян чинээлэг гэгдэх улс орнууд л хүн төрөлхтнийг зуу дахин устгаад зогсохгүй энэхүү зовлонгийн далай болсон гараг ертөнцөд оршин буй амьд бүхнийг устгах чадалтай хөнөөлт зэвсгийг хуримтлуулсаар байна.

	Яг өнөөдөр шиг өөр нэгэн өдөр энэ танхимд миний багш Уильям Фолкнер "Хүмүүний мөхөс доройтлыг яахин тэвчиж зүрхэлнэ... Хүмүүн аливааг тэсэж давдаг, мөн ямагт дийлдэг" гэж хэлсэн билээ.

	Анх хүн үүссэн мөчөөс л эхэлсэн сүйрлийг 32 жилийн өмнө Фолкнер ч үл тэвчсэн бөгөөд энэ нь өнөөдөр шинжлэх ухааны хувьд наад захын аргалж чадах зүйл болсон гэдгийг сайтар ойлгоогүй бол би бээр өөрийгөө энэхүү индэр дээр гарах ёсгүйд тооцно.

	Хүн төрөлхтний бүхий л түүхийн уртад утопи болсон аймшигт аюул хийгээд ер тохиож болох бүхнийг зохиолчид бид ухаарах чадалтай байх ёстой агаад мөнөөхөөс бүүр тэс ондоо өөр нэгэн утопийг бий болгоё гэж оролдвоос одоо ч оройтоогүй байгаа гэдэгтээ итгэх хэрэгтэй. Хэн ч өөр бусдынхаа хувь заяаг захиран журамлаж эс чадах, хайр сэтгэл хэмээх нь жинхэнэ утгаараа нэгэн их итгэлийг төрүүлж чадах, харин эхээс төрөхдөө зуун жилээр ганцаардлын мананд төөрөх үйл лай ланчигтай байсан хэн боловч нэгмөсөн шинэ ертөнцийн хувь заяаг олох аваас тэр ёстой аз жаргал бөгөөд энэ бүхэн хүний амьдралын шинэ сэргэг учир сонирхолтой утопи болно.

